
Forord

«Jeg jobber med det aller morsomste jeg vet her i verden», seier forfattaren Tor Åge Bringsværd.1 Vi andre kan også skrive og ha det moro. Denne boka handlar om å oppdage det forunderlege og vedunderlege i å skrive. Tekster kan flyte mellom folk og gjera dei overraska og glade. Skriving kan vera til pur artigheit og kan forandre den som skriv, og dei som tek det imot. Her skal du få sjansen til å prøve og oppdage noko nytt. Du kan skrive for deg sjølv, for dine nære og litt mindre nære og kanskje for eit større publikum, på skjerm og utanfor skjerm.

Vi treng ikkje risse runar i stein lenger. Vi treng ikkje gå ein kilometer til postkassa for å levere brevet. Vi treng ikkje vente dagesvis på å få svar. Skriving er lettare å gripe til enn nokosinne, og nå skriv dei som før neppe ville gjort det. Tanken bak denne boka er at mange kunne ha moro av å skrive enda meir eller på nye måtar. Boka handlar om nokså lette måtar å utvikle skrivinga si på.

Boka viser skriving som plutseleg eller saktare blir til. Tekster frå bloggar, Facebook, Twitter og SMS er også med, og boka følgjer opp med prøv-sjølv-delar heile vegen. Eksempla er frå ulike skrivarar og blir kommenterte på ymse vis. Det er lagt opp til frodig skriving; ei tekst kan vera fruktbar og formeire seg. Boka viser korleis vi med små og større grep kan få til annleis og betre tekster. Det kan vera snask også for dei som har skrivi mye før. Forfattaren har mora seg med skrivinga og skriveeksempla og vil gjerne gi fornøyelsen vidare.

Og la det vera sagt: Boka viser berre nokre få av uendeleg mange mulegheiter.

Takk til alle som har kasta seg villig ut i eksperiment og dikta i veg, kvinner og menn, unge og gamle og midt imellom, frå 2006 til 2013. Ein særleg takk til Elin Lindberg som har deltatt ekstra sterkt. Takk til Høgskolen i Oslo som i si tid gav stipend til utforsking av draum og skriving med studentar, og takk til dei studentane som var med på det prosjektet. Takk også til dei som har blogga, tvitra og skrivi på Facebook! Alt i alt er det skriving frå ca. 70 personar.

Dei som har prøvd ut metodar og deltatt i skriveprosess ar

Innleiing

Første delen av boka består av små rare ting å prøve. Her er også vår tids småskriving: tvitring. Mye fint kan skje utan sveitte og tårer. Samtidig viser småskrivinga ein snipp av magien i språket. Bokstavar og lydar er medrivande. Orda byd på nye ord. Små enkle former og grep kan få skrivebålet til å blusse opp. Denne delen blir ein forsmak på mangt i livet vi kan skrive om og til: Her er folk og dyr, ting og natur, stader, hendingar, lengslar, barndomsminne, draumar osv.

Andre delen viser tre måtar for å få skriving til å fosse fram, og dermed også tankar og kjensler og bilde. Ein veit ikkje kva som dukkar opp i farten. Det handlar dels om teknikkar for å setta sjølvkritikaren til side og la det koma det som vil. Gevinsten er at det kan bli spennande overrumplingar, nytt lys innover og utover, små perler å finne. Utgangspunkta kan vera alt muleg: Denne gongen har eg f.eks. tatt med barndomsminne, noko nokon har sagt, eit kjent ordtak, starten på ein song, kva som har skjedd denne dagen, ei negativ indre stemme, ei konstruktiv stemme, ein bit av ein draum. Det fjerde punktet i denne prosessdelen handlar om forandring og forvandling, som både kan handle om å la ei tekst yngle og om å foredle og drive med kjærleg filigransarbeid.

Tredje delen går rett på eit utval viktige sider ved livet vårt og det vi hugsar: Det er kroppen, kjensler inni oss, ting omkring oss, stader vi er og har vori, folk, hendingar. Det er stofftypar vi finn på Facebook, i bloggar og i tvitring, og diktarar har alltid laga noko av dette. Boka gir idear til nokre måtar å finne fram til og handtere stoffet på. Det eigne livet er stadig utgangspunktet, men det hindrar ikkje at skrivinga kan gå i retning av frie påfunn.

Og så foreslår eg: Gå gjerne hit og dit i boka, for det er mangt å prøve, alt passar ikkje til alle! Lag eigne måtar å gjera skrivinga på, alt kan bli annleis og meir! Varier mellom å skrive utvidande og frodig og å skrive bittesmått. Hugs at endring av tekst kan vera skapande verksemd. Skriv åleine, og skriv saman med andre! Boka viser også samskriving her og der. Og til meir du skriv, til meir skjer det.

Smårar skriving

Alt ligg til rette for ei oppblomstring av korttekster, meiner postdoktor i litteraturvitenskap Marit Grøtta. «Det kan godt hende at de vil bli lest i større grad enn før fordi de egner seg godt for lesing på mobil og lesebrett.»2

Nå skal eg presentere idear til leik med språk og til skriving av små uhøgtidlege tekster. Tekstene kan bli større og alvorlegare om det ligg an til det. Dette er noko ein kan putle med åleine eller saman med andre. Det kan gjerast nesten kvar som helst og når som helst, for eksempel før ein står opp om morgonen, eller saman med ein tilfeldig medpassasjer på toget. Dette småtteriet kan foregå i hovudet, men ein papirlapp eller ein skjerm er alltids god å ha. Det kan ende i skuffa eller bakpå eit postkort eller på mobil og på nettet eller kvar du finn det for godt. Det kan handle om alt muleg. Kanskje blir du overraska over kva du kan finne på å skrive om alt muleg. Det blir bokstaveri, tvitteri, bittesmåtteri og mysteri.

